
Quando inoltrôu in quella tæra amena

Colombo quella ciassa ô descroviva,

Ch’a presentava coscì bella scena,

Incontro uña gran donna ghe vegniva

D’uña bellessa somma e non terrena;

Un’asta co-a man drita a sostegniva

Lucida e lunga, e un scûddo ne-a manciña

Ch’ô dava luxe, comme a luña piña.

Ne-ô quæ ô lezzeiva ò sommo Eroe zeneise

Queste parolle tutt’all’orlo in gio,

In un circolo d’öu tutte compreise

Da non mortale artefice scolpio:

« A-a gloria, premio de sublimi impreise,

« Guidda a Sapienza emanazion de Dio ».

E in mezo in t’un diamante d’infinito

Prexo in menûo Vinçe chi dûa gh’ëa scrito.

Un elmo d’oiva incoronôu, pomposo

Pe ciumme, ornati d’öu, fondo d’argento,

In testa ô ghe luxiva; dignitoso

Ma semplice e d’un cô l’ëa ô vestimento,

E trasparî ô lasciava ô so grazioso

Contorno e l’elegante portamento;

Ghe l'accostava ä vitta de brillanti

Uña çentûa con mappa d’öu davanti.


26

Genii che aveivan äe cô de viovetta,

Ch’ëan tutte sparse de stellette indoæ,

E aveivan forma d’äe de parpeletta,

Anche lô d’oiva fresca incoronæ,

Comme squaddra so amiga e a lê suggetta,

A seguivan in aia sollevæ,

Con scherso graziosiscimo e gentile

Intressando e rompindo rionde e file.

